
॥ દેવીસ્તવનમ્ મનુકૃતમ્॥
મનુરુવાચ -
જય દેવિ વિશાલાક્ષિ જય સર્વાન્તરસ્થિતે॥ ૧॥
માન્યે પૂજ્યે જગદ્ધાત્રિ સર્વમઙ્ગલમઙ્ગલે   ।
ત્વત્કટાક્ષાવલોકેન પદ્મભૂઃ સૃજતે જગત્॥ ૨॥
વૈકુણ્ઠઃ પાલયત્યેવ હરઃ સંહરતે ક્ષણાત્ ।
શચીપતિસ્ત્રિલોક્યાશ્ચ શાસકો ભવદાજ્ઞયા॥ ૩॥
પ્રાણિનઃ શિક્ષયત્યેવ દણ્ડેન ચ પરેતરાટ્ ।
યાદસામધિપઃ પાશી પાલનં માદૃશામપિ॥ ૪॥
કુરુતે સ કુબેરોઽપિ નિધીનાં પતિરવ્યયઃ ।
હુતભુઙ્નૈરૃતો  વાયુરીશાનઃ શેષ એવ ચ॥ ૫॥
ત્વદંશસમ્ભવા એવ ત્વચ્છક્તિપરિબૃંહિતાઃ ।
અથાપિ યદિ મે દેવિ વરો દેયોઽસ્તિ સામ્પ્રતમ્॥ ૬॥
તદા પ્રહ્વાઃ સર્ગકાર્યે વિઘ્ના નશ્યન્તુ મે શિવે ।
વાગ્ભવસ્યાપિ મન્ત્રસ્ય યે કેચિદુપસેવિનઃ॥ ૭॥
તેષાં સિદ્ધિઃ સત્વરાપિ કાર્યાણાં જાયતામપિ ।
યે સંવાદમિમં દેવિ પઠન્તિ શ્રાવયન્તિ ચ॥ ૮॥
તેષાં લોકે ભુક્તિમુક્તી સુલભે ભવતાં શિવે ।
જાતિસ્મરત્વં ભવતુ વક્તૃત્વં સૌષ્ઠવં તથા॥ ૯॥
જ્ઞાનસિદ્ધિઃ કર્મમાર્ગસંસિદ્ધિરપિ ચાસ્તુ હિ ।
પુત્રપૌત્રસમૃદ્ધિશ્ચ જાયેદિત્યેવ મે વચઃ॥ ૧૦॥
ઇતિ શ્રીમદ્દેવીભાગવતમહાપુરાણે દશમ સ્કન્ધાન્તરગતમ્
પ્રથમોઽધ્યાયે મનુકૃતં દેવીસ્તવનં સમ્પૂર્ણમ્ ।

